     Мин “Перспиктивалы башлангыч мәктәп” проекты буенча төзелгән конплект белән икенче елымны эшлим. Ул тулысы белән яңа дәүләт стандартларына туры килә. Әлеге комплект, моңарчы булган дәреслекләрдән, дөньяны танып-белү табигатькә сәяхәт аша оештырылуы белән аерылып тора. Дәреслеккә материаллар туплаганда шәһәр һәм авыл балаларының  дөньяны танып-белү үзенчәлекләре исәпкә алынып, төрле тирәлектә яшәүче кешеләр тормышы күрсәтелгән. Авылда, табигать кочагында үскән баланың үз өстенлекләре, дөньяга үзенчәлекле карашы бар. Ул табигать ритмында яши, халык һәм гаилә традицияләре үрнәгендә, социаль тирәлек контролендә тәрбияләнә. Укучының төп ярдәмчеләре – әкият геройлары һәм җәнлекләр. Алар бала белән сөйләшә, бәхәсләшә, фикер-тәкъдимнәрен җиткерә. Шулай итеп бала берьюлы фантазия һәм чынбарлык дөньясында яши. Ә бу укучының яшь үзенчәлегенә бик тә туры килә. Һәр дәрестә бер үк персонажларның катнашуы (Әмир һәм Әминә) уку-укыту процессын бербөтен итеп кабул итү мөмкинлеген бирә.
    Укучылар бигрәк тә әдәби уку дәресләрен ярата. Алар беренче мәртәбә фальклорның кече жанрлары: табышмак, такмаза, тизәйткеч, санамыш, мәкаль, аптыраткыч-йөдәткеч, әйләнмәле, чылбыр әкиятләр белән танышалар. Тагын бер яңалык – музей йортына сәяхәтләр. Ул укучыны рәсем сәнгатенең үзенчәлекләре белән таныштыра, картинаны укырга, серле үзенчәлекләрне ачарга өйрәтә. Укучылар музейга җәнлекләр белән бергәләп сәяхәт итәргә аеруча яраталар. Комплектта материал төрлелеге, аның күплеге сыйныфның үзенчәлекләренә туры килгәнен сайлап алырга мөмкинлек бирә. Ул материалларны сыйныфтан тыш чаралар үткәргәндә кулланып була. Укучылар эчтәлек буенча кирәкле әсәрне табарга, сүзлекләр белән эшләргә өйрәнә. “Серле ачкыч” мәктәп клубына бик теләп хатлар язалар . Бу  эш  балаларны тулы матур җөмләләр төзергә өйрәтә. Иҗат итү теләген һәм күнекмәсен үстерә. 
  Методик кулланма – укытучылар өчен уңайлы ярдәмлек. Анда дәрес һәм тематик планнар гына түгел, укытучының белемен күтәрергә ярдәм итә торган бай теоретик материал да бирелгән. Дәрес этапларын яңа стандарт таләпләре буенча бүлеп үткәрү үрнәкләре күрсәтелгән. Бер үк дәрескә берничә дәрес үрнәге бирелү  укытучыга иҗади эшләү мөмкинлеген үстерә.
  II сыйныфта иң кызыклы бүлек “Күрү ноктасы”. Бу бүлек укучының хыял дөньясы белән тәңгәл килә, аның фантазиясен үстерә.

